
Penyair dan cerpenis Zaen Kasturi, Dilahirkan di Kampung Ladang, Kuala Sungai Baru, Melaka pada 16 Oktober 1964. Beliau merupakan penulis generasi baharu Malaysia yang cemerlang pada masa kini. 
Beliau mendapat pendidikan awal (rendah) dan menengahnya di negeri kelahirannya iaitu Masjid Tanah, Melaka. Zaen meneruskan pengajian di peringkat ijazah pertama di Universiti Malaya sehingga mendapat Sarjana Muda Sastera dalam bidang Penulisan Kreatif dan Deskriptif. Zaen kemudian menyambung pengajian di peringkat Sarjana dalam bidang Budaya dan Bahasa di Asia Tenggara dan Nusantara dari The University of London, England. 
Zaen Kasturi merupakan seorang penulis prolifik yang banyak menghasilkan karya sastera dalam pelbagai genre namun kecenderungannya lebih kepada penciptaan puisi dan cerpen. Antara karya beliau yang telah memenangi hadiah penulisan di peringkat perdana ialah puisi “Ingatan Kepada Kawan XXI” (hadiah utama), puisi “Ingatan Kepada Kawan XII” (hadiah penghargaan) dan cerpen “Akhir Parak Siang” (hadiah utama) bagi Hadiah Sastera Kumpulan Utusan-ExxonMobil 2009; puisi “Denyut Murba” (hadiah utama), puisi “Ingatan Kepada Kawan XX” (hadiah penghargaan) dan cerpen “Dari Suatu Tikungan Lorong” (hadiah utama) bagi Hadiah Sastera Kumpulan Utusan-ExxonMobil 2007; puisi “Ingatan Kawan XIV”bagi Hadiah Sastera Perdana Malaysia 2005/2005; cerpen “Saujana Watas Yohaja” dan “Zen dengan Pedangnya”, (Hadiah Cerpen DBP-Maybank 1994); cerpen “Nanti Dulu, Matahari” (Hadiah Cerpen DBP-Maybank 1996); kumpulan cerpen Yuda (Hadiah Sastera Malaysia 1992/93); cerpen “Bulan” (hadiah utama) bagi Hadiah Sastera Kumpulan Utusan-Public Bank 1992), cerpen “Sat Malangkaii” (Hadiah Sastera Malaysia 1988/89), Puisi “Ke Ruang Katarsis” dan “Kacipan Nafas Pertama” (Hadiah Puisi Kebangsaan Esso-Gapena 1989). Pada tahun 2010, Zaen telah menerima Anugerah S.E.A. Write Award di Bangkok. 
Penglibatan awal Zaen Kasturi dalam bidang penulisan kreatif bermula sekitar pertengahan tahun 1980-an lagi. Sewaktu menuntut di Universiti Malaya, Zaen Kasturi telah menubuhkan Grup Setanggi. Dari sini, beliau mula mengorak langkahnya dalam bidang penulisan sastera kreatif. Dari sini, beliau mula mengorak langkahnya dalam bidang penulisan sastera kreatif. Zaen Kasturi sangat konsisten dan sering kali disifatkan sebagai seorang pengarang yang konsisten dalam berkarya. Bakat besar Zaen Katuri mula dicungkil melalui pemilihannya sebagai peserta Minggu Penulis Remaja, anjuran Dewan Bahasa dan Pustaka. Antara karya Zaen yang telah diterbitkan dalam buku termasuklah Iga (Kumpulan Puisi, DBP, 2005), Taman Uzlah (Kumpulan cerpen, DBP, 2005), Rapsodi (Kumpulan cerpen, DBP, 1998), Idola (Kumpulan cerpen, Sasbadi, 1997), Angin Belanda (Novel, Kharisma Publications, 1996), Katarsis (Kumpulan puisi, DBP, 1993), dan Yuda (Kumpulan cerpen, DBP, 1992).
Prof. Rahman Shaari telah memberikan ulasan berkenaan kumpulan puisi Katarsis. Rahman Shaari berkata, “Sajak-sajak Zaen Kasturi tidak menyamai sajak-sajak penyair lain. Hampir keseluruhannya sukar difahami kerana Zaen menggunakan simbol-simbol yang amat peribadi. Walau bagaimanapun, Zaen Kasturi amat yakin dengan kaedah persajakannya. Ini menyebabkan sajak-sajaknya konsisten dari segi pengucapan.”
Sasterawan Negara, Dato’ Dr. Anwar Ridhwan juga memberikan ulasan terhadap kumpulan cerpen Raspodi. Anwar Ridhwan menyatakan, cerpen-cerpen dalam antologi Rapsodi ini pada keseluruhannya agak berbeza daripada cerpen-cerpen konvensional jika dibandingkan aspek komposisinya, ungkapan serta cara penulisnya melihat dan mengolah persoalan. Pembaca tidak mungkin menyusuri hukum sebab-akibat dengan jelas kerana ia tidak mengikut skema yang lazim. Cerita diungkapkan sebagai ‘percikan-percikan’ kehidupan yang berpencar-pencar, agak abstrak dan dalam jalinan bahasa yang ambiguiti. 
Dalam Laporan Panel Hadiah Sastera Malaysia 1992/1993, Zaen Kasturi disifatkan mempunyai ciri kepengarangan yang khusus, dengan nilai-nilai keinsanannya yang berbeza dengan pengarang-pengarang yang lain, akan tetapi perspektif yang dipilihnya melalui jalan filosofikal, mencabar gerak fikiran realisme untuk meneroka ke dalam dimensi perjuangan hidup, simbolisme, keagamaan, konsep diri, sufisme, antarteks dan aliran seni garis-garis dan warna seni lukis. 
68

